
Trimmis ed Untervaz en la Val dal Rain grischuna
■ Las vischnancas da Trimmis ed Un-
tervaz èn situadas tranter ils dus cen-
ters da Cuira e Landquart. Trimmis gia-
scha al pe da la spunda dretga da la Val
dal Rain; sur Says e l’acla da Stams
cunfinescha la vischnanca cun la Val
Valzeina en il Partenz. Untervaz gia-
schaal peda la spundasanestra ecum-
piglia las aclas fin a Salaz al cunfin da
la Val Tamina.

Ruchenberg [Ober-Ruchenberg]
Ruina da chastè situada sin in sparun en il
Fürstenwald sur la chavorgia da la Scalära
(vischnanca daTermin). Il chastè principal
cun tur, palas ed edifizis secundars è vegnì

construì en il 13avel tschientaner. Il 1328
è el menziunà per l’emprima giada sco Ru-
chenberg. La famiglia, derivanta probabla-
main d’in rom dals Trimons, è attestada
per l’emprima giada il 1232. Il 1339 era il
chastè da Ruchenberg en possess d’inWal-
ter derMeier dad Altstätten e d’in Conrad
von Underwegen, il 1409 è el passà als
Marmels, il 1444 als Sigbergs, alura als
Schlandersbergs. A l’entschatta dal 16avel
tschientaner era el gia en ruina u almain
bandunà. Adolf Collenberg

Trimmis (Termin)
Vischnanca politica, circulTschintg Vitgs,
district Landquart (avant il 2001 Land-
quart Sut), cun ils aclaunsdaLetsch,Talein
e – dapi il 2008 – era cun Says (fusiun).
765 Tremine, 768 Tremune, tudestg Trim-
mis (uffizial). 1850 888 abitants; 1900
696 (senza Hintervalzeina, Says e Valtan-
na); 1930 623; 1950 773; 2000 2724. Las
colonias romanas sa chattavan probabla-
main lunsch davent da la via da transit. La
culturaziun dal terren è succedida en il
temp medieval tempriv. Servs da l’uve-
stgieu stevan sut l’avugadia dals ministe-
rials de Tremune, residents sin il chastè da

Trimons/Pedinal. Suenter l’onn 955 ha
Otto I regalà a l’uvestgieu da Cuira bains
e dretgs a Termin, tranter auter vignas
(966). En il temp medieval tardiv appar-
tegneva Termin al domini episcopal Alt-
Aspermont. En il 14avel tschientaner ha
provocà l’immigraziun dad Alemans e
Gualsers la germanisaziun progressiva da
Termin. Il 1519 è la vischnanca sa liberada
da l’avugadia episcopala ed è daventada ina
part dal cumin dals Quatter Vitgs cun ina
represchentanza da dus settavels fin il
1803. Il 1532 ha la vischnanca cumprà ora
la dieschmagronda (vin e graun) ed il 1649
tut las grevezzas feudalas. Il 1516 possede-
vaTermin gia atgnas leschas approvadas da

l’uvestg: il dretg d’ierta, l’elecziun dal do-
micil ed il dretg testamentar.

La baselgia da S. Sisinius, menziunada
il 831, è sparida. La baselgia da S. Carpo-
forus, oriundamain ina baselgia episcopala
regalada puspè a l’uvestgieu dad Otto I
l’onn 958, è ida a l’abazia da Faveras l’onn
998, alura a Neuburg/Vaz Sut. La praven-
da è documentada il 1307. Il 1496 è la vi-
schnanca da Termin vegnida attribuida,
ensemen cunNeuburg, a l’uvestgieu.Dapi
il 1613 ha existì ina minoritad refurmada
aTermin, a la quala è vegnida cedida la ba-
selgia da S. Emerita (pli baud S. Leonard)
dal 1614–22 ed a partir dal 1646.

Era Hintervalzeina (fin il 1851), Says e
Valtanna (omaduas fin il 1880) han ap-
partegnì pli baud aTermin. Il 1894 è vegnì
realisà l’access a la Viafier retica. La vi-
schnanca dispona d’in agen provediment
da forza electrica. A partir da ca. l’onn
1935 è la vischnanca tradiziunalmain pu-
rila (allevament da muvel, cultivaziun dad
ers, viticultura) vegnida sut l’influenza da
Cuira e da Landquart ed è sa transfurmada
spert. L’infrastructura da Termin è conce-
pida per 4000 abitants. Termin promova
conscientamain il sectur secundar (2005

passa 56% da las plazzas da lavur) per im-
pedir il svilup ad ina vischnanca utilisada
mo per pernottar. Numerus pendularis.

Adolf Collenberg

Says
Anteriura vischnanca politica, circul
TschintgVitgs, district Landquart (avant il
2001 Landquart Sut). A partir dal 2008
fracziun da la vischnanca da Termin (tras
fusiun). Says cumpiglia las fracziuns da
Valtanna, Says Sut e Says Sura, situadas sin
terrassas aut sur la Val dal Rain da Cuira.
1222 in Seians, 1382 Sayes. 1860 205 abi-
tants; 1900 161; 1950 126; 2000 153. En-
turn il 1000 era Says gia vegnì colonisà par-

zialmain da Rumantschs (claustra da Cur-
valda). A partir dal 14avel tschientaner èn
immigrads Gualsers da la Val Valzeina a
Says e cun quels ha cumenzà la germani-
saziun. En il temp medieval tardiv ha ap-
partegnì Says a la vischnanca da Termin,

incorporada en il domini episcopal d’Alt-
Aspermont. Il 1532 ha quella cumprà ora
ils dretgs signurils, il 1649 tut las grevezzas
feudalas. Il 1526 ha Says adoptà la cretta
refurmada ed è s’unì cun la plaiv da Fa-
vugn, il 1646 cun la part refurmadadaTer-
min. Dapi il 1986 dispona la vischnanca
dad in’atgna baselgia. Il 1512 èn vegnidas
repartidas las pastgiras d’alp al Hochwang
tranter ils vischins da Says e quels da Ter-
min che vivevan en charplina permanenta
in cun l’auter; il 1861 han ins separà era ils
guauds. Dapi il 1880 era Says ina vi-
schnanca autonoma, a la quala mancava
però fin a la fusiun cun Termin in’infra-
structura adequata. In’arrundaziun dal
funs n’è betg succedida a Says. A partir da
la tschintgavla classa van ils uffants a scola
aTermin. L’onn 2000 lavuravan circa 50%
da las persunas cun activitad da gudogn a
Says en l’emprim sectur. Adolf Collenberg

Alt-Aspermont
Chastè situà sin in spelm al sid dal bain
episcopal Molinära a Termin (numnà era
Ruch-Aspermont). Attestà en il 12avel
tschientaner, fundà probablamain dals si-
gnurs d’Aspermont, ministerials da l’u-

vestg da Cuira ch’era il proprietari dal cha-
stè en il 13avel tschientaner. Restanzas da
mirs, entant che la Letzi al vest dal spelm,
menziunada en il 13avel e 14avel tschien-
taner, è svanida. Ils quatter vitgs da Zezras,
Eigias, Termin e Vaz Sut furmavan il do-
mini episcopal d’Aspermont cun Alt-As-
permont sco sedia da prefectura e pra-
schun. Prefects ad Alt-Aspermont èn do-
cumentads dal 1428(?) fin il 1528. Ils Ar-
titgels da Glion dal 1524 e 1526 han pro-
vocà il passadi dal domini episcopal via
Alt-Aspermont a la dretgira dals Quatter
Vitgs (surmenziunada). Il chastè è alura ì
en decadenza. Adolf Collenberg

Neuburg
Ruina da chastè en la vischnanca da Vaz
Sut, sin in lung sparun grippus a l’ur occi-
dental da la Val dal Rain. Mantegnids èn
parts dal palaz fortifitgà rectangular sco
era, al nord ed al vest da quel, fundaments
dal mir da tschinta cun portal. En la part
settentriunala da la curt sa chatta ina ci-
sterna radunda. Neuburg è vegnì transfur-
mà pliras giadas; da l’edifizi originar èn re-
stadas sortidas vers ils erculs da las latrinas
u da las lautgas, chappas da chamins per
fuainas e pignas, auariels, plinavant bale-
streras stretgas cun artgs a piz. En ina ni-
scha per seser al terz plaun chatt’ins dis-
segns engravads dal temp enturn il 1300.
Il chastè è vegnì erigì probablamain vers la
fin dal 13avel tschientaner ed è attestà per
l’emprima giada il 1345. El è vegnì fundà
probablamain dals signurs Tumb von
Neuburg (Vorarlberg). Suenter diversas
midadas da maun è Rudolf von Rappen-
stein, numnà Mötteli, daventà ses posses-
sur il 1450. LaNeuburg è vegnida vendida
il 1496 a la diocesa da Cuira ed il 1577 èn
il chastè ed il signuradi ids en possess da la
vischnanca da Vaz Sut. Probablamain gia
en il 16avel tschientaner è il cumplex vegnì
bandunà e laschà ir en ruina.

Maria-Letizia Boscardin

Untervaz (Vaz Sut)
Vischnanca politica, circul Tschintg
Vitgs, district Landquart (avant il 2001
Landquart Sut), situada al pe ost dal Ca-

landa en la Val dal Rain da Cuira. 768–
800 Uaze, 801–850 Vazes, 1210–1300
Vatz inferiore, tudestg Untervaz (uffizial).
1850 1097 abitants; 1900 940; 1910 928;
1950 1205; 2000 2093. Sin la cresta da
grip Haselboden al sid da Vaz Sut han ins
scuvert ina culegna dal temp neolitic tar-
div, a Lisibüel ina tala dal temp da bronz
ed ina fortificaziun preistorica. En plirs
lieus han ins plinavant chattà munaidas
romanas e fiblas. En il tempmedieval sut-
tasteva Vaz Sut a la dretgira auta da l’uve-
stgieu da Cuira. Sco possessuras da terren
a Vaz Sut èn attestadas las claustras da
Schänis (1178), S. Gliezi/Cuira (1275) e
Faveras (1282). La giurisdicziun episco-
pala sur parts da la vischnanca da Vaz Sut
han exercità en il 14avel tschientaner ils
signurs de Tumb (cun sedia sin la Neu-
burg), en il 15avel tschientaner ils Mötte-
lis vom Rappenstein (commerziants da
Ravensburg). La gronda part da Vaz Sut
ha appartegnì en il temp medieval tardiv
al signuradi episcopal d’Aspermont. La
via che manava sur il bain Halbmil collia-
va Vaz Sut cun Cuira (dapi il tempmedie-
val tempriv), quella sur il Munt S. Mar-
griata (tudestg St. Margrethenberg) Vaz

Sut cun Faveras (dapi il temp autmedie-
val). En il temp medieval tardiv èn immi-
gradsGualsers aVaz Sut ed han germanisà
successivamain la vischnanca. L’atgna ba-
selgia oriundamain roiala, consecrada a s.
Luregn, vegn menziunada enturn l’onn
840 sco proprietad da Faveras. La plaiv è
documentada per l’emprima giada il
1440, ella è dentant pli veglia. Il 1547 è
ida la collatura a la vischnanca. Il 1611
han ils emprims abitants daVaz Sut adop-
tà la cretta refurmada. Il 1612 han gì lieu
tumults confessiunals, il 1622 è la vi-
schnanca turnada (parzialmain) a la car-
dientscha catolica. Il 1646 ha inizià la pa-
storaziun refurmada cuminaivla cun Ei-
gias ed il 1710 han ils refurmads erigì
in’atgna baselgia. La maioritad catolica da
Vaz Sut è vegnida pastorada da chaput-
schins a partir dal 1699.

A partir dal 1519 fascheva Vaz Sut part
da la dretgira auta dals Quatter Vitgs cun
represchentanza d’in settavel. Il 1567–72
ha la vischnanca cumprà ora tut ils dretgs
feudals ed il 1577 ha ella acquistà la Neu-
burg episcopala. En il 17avel e 18avel
tschientaner è la vischnanca s’expandida
tras acquist da terren entaifer il signuradi
da Lantsch Sut. En il 19avel tschientaner
è ella impoverida causa las numerusas na-
tiralisaziuns sfurzadas; blers abitants èn
emigrads. Il 1958 èn sa domiciliadas a Vaz
Sut las Ovras da cement dal Grischun (tu-
destg Bündner Zementwerke), manadas
dapi il 1999daHolcim.En la segundame-
sadad dal 20avel tschientaner è Vaz Sut sa
transfurmà d’ina vischnanca tradiziunal-
main purila ad ina industriala. La meglie-
raziun generala è vegnida realisada 1961–
84. Adolf Collenberg

Rappenstein
Chastè da cuvel construì en il grip da la
chavorgia da Cosenz (vischnanca da Vaz
Sut). L’edifizi principal, serrà si cun in mir
frontal, sa chatta cumplettamain en il grip,
il tract lateral tschenta cunter il grip. Dus
plauns dal chastè èn sa mantegnids. Rap-
penstein n’è betg attestà directamain en
documents dal temp medieval. Construì
enturn lamesadad dal 13avel tschientaner,

è el vegnì bandunà a l’entschatta dal 15avel
tschientaner. L’attribuziun exacta dal cum-
plex ad in signur feudal è difficila. Tenor
Otto Paul Clavadetscher e Werner Meyer
appartegneva el «cun gronda probabilitad»
als Tumbs e furmava ina part integrala dal
signuradi da Neuburg. Erwin Poeschel at-
tribuescha il num da Rappenstein «even-
tualmain» als signurs da Rappenstein,
numnads Mötteli zu Sulzberg (Untereg-
gen/SG), ina famiglia da commerziants
nobilisada e parentada cun ils Tumbs da
Neuburg. Tenor Heinrich Boxler na po
questa interpretaziun betg vegnir cumpro-
vada. Adolf Collenberg

Ruina dal chastè dad Ober-Ruchenberg. (Litografia da ca. 1870).

Il vitg dad Untervaz
è situà al pe ost

dal Calanda.

Trimmis, sguard en direcziun da Valtanna e Says.


